Укучыларның фәнни-эзләнү сәләтен үстерү                                                       Иске Чүпрәле беренче гомуми белем бирү урта мәктәбенең татар теле һәм әдәбияты укытучысы Миңзифа Абдулловна Таҗетдинова

 Сәләтле укучылар арасында
Зур һәм матур максатлы эшкә тартылмаган, шуның ихтыярына җигелмәгән нихәтле талант, сәләт ияләре буш йөри бит бездә!..

Тормыш өчен үтә дә кирәкле нихәтле рухи байлык файдаланылмый, нихәтле сәләт тупаслана... Пычранып йөри-йөри әкренләп югала бара... 

Эх, аларны күтәрергә, һәммәсен үз урынына куярга иде! Балкытырга иде аларның барысын да!     (Мансур Вәли-Барҗылы)
Менә шуның өчен дә сәләтле укучыларны күрү, барлау; аларның йомылып яткан яки тынык кына кабына башлаган иҗади мөмкинлекләрен ачу, әйләнә-тирәгә балкыту; сәләтле укучыда үз-үзенә карата ныклы ышаныч булдыру – бүгенге көн укытучысының төп бурычларыннан берсе. Мин дә, татар теле һәм әдәбияты укытучысы буларак, һәртөрле чаралар белән укучыларымның иҗади, фәнни-эзләнү сәләтләрен үстерергә тырышам. Бу түбәндәге юнәлешләрдә гамәлгә ашырыла:
1) Татар теле һәм әдәбияты дәресләрендә ( мисал итеп әдәбият дәресе генә алыначак)
2) “Сөенеч” түгәрәгендә

3) укучылар фәнни оешмасының әдәбият, Татарстан тарихы буенча секциясендә

4) дәрестән тыш үткәрелә торган төрле чараларда

Укучыларның иҗади, фәнни-эзләнү сәләтен үстерү биш этапны үз эченә ала. 
1. Үрнәк буенча эшләү

2. Эзләнү. Анализлау, нәтиҗә ясый алу мөмкинлекләренә ия булу. Әдәби алымнарны файдаланып, әсәргә бәя бирү, төп темасын билгеләү, идеясен табу. Менә, мәсәлән, бер дәрес үрнәге. Дәрес-панорама – белемнәрне киң күләмдә күрсәтү. 5нче сыйныфта үткәрелгән “Кабатлау алымын өйрәнү” дәресе үрнәге. Биредә кабатлау – дәрес тибы түгел, ә әдәби алым. Алда йөрәнгән алымнарны да, кабатлау алымнарын да файдаланып, Г.Кутуйның “Сагыну” нәсеренә, һәм Г.Тукайның “Бәйрәм бүген” шигыренә бәя бирәбез. 

3. Фәнни-теоретик мәгълүматларның, әдәби алымнарның иң кирәклеләрен сайлый белү. Мәсәлән, әдәби әсәргә анализ ясау өчен, иң элек жанр төрлелегенә игътибар итәбез. Лирик шигырьләргә анализ ясау өчен, хис, сәбәп, юану табарга тиешбез. “Шүрәле” кебек күләмле  шигырьләрне дүрт өлешкә бүлеп карыйбыз: авыл, урман, әкият, борынгы бабаларыбызның шанлы тарихы. Өлешләргә бәя биреп уртак якларын табабыз. 
4. Белемнәрне яңа шартларда куллану мөмкинлегенә ия булу. Анализлауның теоретик нигезенә төшенгән укучы мөстәкыйль укыган әсәргә, олимпиадада бирелгән әсәргә  дә шулай бәя бирә ала. 
5. Уйлап табу. Мөстәкыйль рәвештә бурычларны кую һәм проблеманы чишү. Алган теоретик белемнәргә нигезләнеп, өр-яңа әсәр иҗат итү, яки әдәби-публицистик, тарихи-публицистик фәнни-эзләнү хезмәтләре башкару. Менә, мәсәлән, 5нче сыйныфта әкиятләргә анализ ясарга өйрәндек. Әкият башында ни сөйләнсә, ахырында шуның киресе була. Төп персонаж каршылыкларга очрый һәм аларны җиңәргә тиеш. Әкиятләрне анализлап, һәр әкияткә хас булган алымнар, уртак яклар барлыгына инанабыз. Шуннан соң укучыларның үзләренә әкият язарга кушыла. Укучылар матур-матур әсәрләр яздылар. Регина Мөхетдинова әкияте  республикада беренче урынга лаек булды. Шулай итеп, әкият тә, мәзәк тә, шигырь дә фәнни-эзләнү эше нәтиҗәсе булып тора. 
А.Г.Яхин авторлыгындагы дәреслек үстерелешле технологиягә нигезләнгән, ягъни менә шушы биш этапны да үз эченә ала. Әсәргә анализ ясау барышында билгеле бер системага салынган әдәбият теориясе өйрәтелә. Сораулар да шуңа юнәлдерелгән. Дәреслекләр арасында эзлеклелек саклана. Менә шуңа күрә дә 5нче сыйныфларны кабул иткәндә, Яхин авторлыгындагы дәреслекне сайларга тырышам. 5тән-11гә хәтле ике классны шушы программа нигезендә укыттым. Нәтиҗәсе бик әйбәт булды. Укытуда форма ни хәтле генә әһәмиятле булмасын, эчтәлек иң мөһиме булып кала. Иң элек дәреснең эчтәлеге дөрес куелган булырга тиеш, бу – укытучының үз предметын әйбәт белүгә бәйле, аннары форма сайлау укытучының методик әзерлегеннән, осталыгыннан тора. 
Иҗади үсеш технологиясенә нигезләнеп, менә шулай үзләштергән теоретик мәгълүматларга яңаларын өстәп, иң кечкенә, иң гади әсәрдән алып, катлаулысына хәтле анализ ясарга өйрәнә барабыз. Шушы белем һәм күнекмәләр сәләтле балалар белән түгәрәкләрдә тагын да киңәйтелә.
  Нәсел тарихын барлау, Бөек җиңүнең 65 еллыгы уңае белән эзләнү кебек эшләр үткәрелә. Моның өчен материал җыела, әдәби-публицистик, тарихи-публицистик фәнни-эзләнү хезмәтләре башкаруның тәртибе белән таныштырыла: эчтәлек, кереш, төп өлеш, йомгаклау, библиография өлешләрен язу тәртибе аңлатыла. 

Укучының киләчәген күзаллап;”Шәхескә юнәлдерелгән әхлакый, коммуникатив үстерелешле” технология кулланып, алга максат куеп эшләгән тырыш хезмәтнең нәтиҗәсе дә була. 
Менә республика күләмендәгеләрен генә санап үтәм.

Укучыларның әнә шундый иҗади эшләре тупланып, “Иҗади эзләнүләр юлында” исемле җыентык төзелде. Бу да үз чиратында укучыларга бер стимул булып тора. 
Менә шулай “Талантлылык кебек сыйфатларны барлык чаралар белән үстерергә” тырышам.
